
Vishvanatha Stotram

విశ్వనాథస్తోత్రమ్

(వసన్తతిలకావృత్తమ్)

యస్మాత్పరం న కిల చాపరమస్తి కిఞ్చిద్
జ్యాయాన్న కోఽపి హి తథైవ  భవేత్కనీయాన ।

నిష్కమ్ప ఏక ఇతియోఽవ్యయసౌఖ్యసిన్ధు -

స్తం విశ్వనాథమమలం మునివన్ద్యమీడే  ॥ ౧॥
రజ్వాం యథా భ్రమవిభాసితసర్పభావః

యస్మింస్తథైవ  బత విశ్వవిభేదభానమ్ ।
యోఽజ్ఞాననాశనవిధౌ  ప్రథితస్తోఽరి -
స్తం విశ్వనాథమమలం మునివన్ద్యమీడే  ॥౨॥

యావన్న భక్తిరఖిలేశ్వరపాదపద్మే
సంసారసౌఖ్యమిహ యత్కిల శుక్తిరౌప్యమ్ ।

యద్భక్తిరేవ భవరోగనుదా సుధైవ
తం విశ్వనాథమమలం మునివన్ద్యమీడే  ॥ ౩॥

యః కామమత్తగజగణ్డవిభేదసింహః
యో విఘ్నసర్పభవభీతీనుదో గురుత్మాన్ ।

యోదుర్విషహ్యభవతాపజదుఃఖచన్ద్రః
తం విశ్వనాథమమలం మునివన్ద్యమీడే  ॥ ౪॥

వైరాగ్యభక్తినవపల్లవకృద్వసన్తః 
యోభోగవాసనావనప్రవిదాహదావః  ।

యోఽధర్మరావణవినాశనహేతురామః
తం విశ్వనాథమమలం మునివన్ద్యమీడే  ॥ ౫॥

స్వానన్యభక్తభవవారిధికుమ్భజో యః
యో భక్తచఞ్చలమనోభ్రమరాబ్జకల్పః   ।

యోభక్తసఞ్చితఘనప్రవిభేదవాతః

విశ్వనాథస్తోత్రమ్

తం విశ్వనాథమమలం మునివన్ద్యమీడే  ॥౬॥
సద్భక్తసధృదయపఞ్జరగః  శుకో యః

ఓఙ్కారనిఃస్వనవిలుబ్ధకరః  పికో యః ।
యోభక్తమన్దిరకదమ్బచరో  మయూరః

తం విశ్వనాథమమలం మునివన్ద్యమీడే  ॥ ౭॥
యోభక్తకల్పితదకల్పతరుః ప్రసిద్ధః 

యో భక్తచిత్తగతకామధేనుతి చోక్త్ః ।
యోభక్తచిన్తితదదివ్యమమణిప్రకల్పః

తం విశ్వనాథమమలం మునివన్ద్యమీడే  ॥౮॥
హేమైవ  యద్వదిహ భూషణనామ ధత్తే

బ్రహ్మైవ   తద్వదిహ శఙ్కరనామ ధత్తే ।
యోభక్తభావతనుధృక్ చిదఖణ్డరూపః

తం విశ్వనాథమమలం మునివన్ద్యమీడే  ॥౯॥
యన్నేతి నేతి వచనైర్నిగమా  వదన్తి

యజ్జీవవిశ్వభవశోకభయాతిదూరమ్  ।
సచ్చిత్సుఖాద్వయమిదం మమ శుద్ధరూపం

తం విశ్వనాథమమలం మునివన్ద్యమీడే  ॥ ౧౦॥
(అనుష్టుభ్ )

కాశ్యాం యథా విశ్వనాథో రారాజతి విశేషతః।
అస్మింస్తోత్రే తథైవాయం  విరాజతి విశేషతః ॥ ౧౧॥
కాశ్యామేవ కృతం స్తోత్రం  విశ్వనాథస్య పావనమ్ ।
పఠేద్భ్యో మ్క్షదం  నిత్యం కాశీవ కిల సర్వదా ॥ ౧౨॥
॥ ఇతి శ్రీసమర్థరామదాసానుగృహీత   రామపదకఞ్జభృఙ్గాయమాన 
శ్రీమత్పరమహంసపరివ్రాజకాచార్య   భగవతా శ్రీశ్రీధరస్వామినా 
విరచితం శ్రీవిశ్వనాథస్తోత్రం   సమ్పూర్ణమ్  ॥

